
1.0 
Вовед 
Енергијата е важен ресурс за техничкиот и економскиот развој на современиот свет и е вклучена во 
сите аспекти на друштвениот живот. Затоа поради тоа, рационалното раководење со енергијата е 
една од клучните претпоставки за развојот. Задоволувањето на се поголемите енергетски потреби 
во иднина, со морален однос кон околината, располагање на природните ресурси со цел за 
економски развој, бара изградба на нови енергетски постројки со се построги барања за 
раководење со енергијата, рационализација на инвестициските вложувања и заштита на 
околината. Комбинираните и когенерациските системи едни се од начините за максимално 
искористување на примарната енергија. Нивната предност е во високиот степен на искористување, 
како и еколошката и економската прифатливо ст на нивната употреба. Когенерацијата се дефинира 
како комбинирано производство на електрична (или механичка), и корисна топлинска енергија. 
Притоа топлинската енергија може да се користи во технолошките процеси, процесите на греење 
па дури и процесите на ладење. Предностите на когенерациските системи, пред класичните 
системи со одвоено снабдување со електрична и топлинска енергија, се видливи ако меѓусебно се 
споредат губитоците кои настануваат при производство на енергија во двата системи. До 1973 
година ниските цени на горивата овозможувале производство на релативно евтина електрична 
енергија. Енергетските постројки во светот биле претежно во сопственост на јавните претпријатија. 
Наглиот пораст на цената на горивото предизвикал потреба за развивање на енергетската 
технологија и зголемување на ефикасноста на постројките за производство на електрична енергија. 
Истовремено, зголемената еколошка свест, како и сознанијата за се посиромашните извори на 
енергија, барале се поголемо внимание за зачувување на околината и преостанатите ресурси, и со 
тоа малите когенерациски постројки станале поефикасни и конкурентни производители на 
електрична енергија. 

